
PETERO GENA TALOTALO
TOVOTOVONA

1 Petero vega-matagaina
kilara

Petero vetavu talimana, ia Iesu gena melo
gagalana e ruala (12) ta. Epepa Petero na peiramu
Romai etaloato rigolo 62 e 64 vekarawarai. Iesu
ekwaregato mulinai.
Golea kamura epepa aonai tenu 1:7; 4:12-13.
Epepa etaloato aonai ia gena ririwa Iuda ekale-

siara e ati Iuda ekalesiara:
1) pene vega-tiligara, pe taunilimalimana e
gevega-vitivitirawai aonai pia ruga-gaugau;

2)wailai vekalatovo kamura pia rawalira gaura
pakurai egavu-tinarato;

3) wailai Palagu gena ralema kamuna
gewailaana gaura geriai evega-matagairana;

4) pene vega-nagira, pe ekalesia inagulura tau-
nataunara pia inagulu-agira.

Petero gena pepa evetaina ewareato:
1. Palagu gena vevega-maguli maekilagi-
valigu-waiato (tenu 1:1–2:10)

2. Viti aonai raka pia maguli-tiwa (tenu 2:11–
4:11)

3. Viti aonai geria kala navugara pia tovora
(tenu 4:12–5:11)

1Au Petero, Iesu Keriso gena apostolo talimaku
na epepa atalo-venimina. Gomi, Palagu gena
virigivirigi talimami, gemi kapu taunataunara

goraokwanirato, ewagumona gomi Pontas, Gala-
tia, Kapadokia, Asia, e Bitinia tanopara polurai
gotalu-lovolovona talimami gemi ai.

2 Gomi Palagu ita Tamara na eripa-kunemito,
e evirigimito, gena taunilimalimai pio ago. E
ia Palaguna na evega-veagamito kwalana, Iesu
Keriso pio kamonagi-venia e ia ralana na pene
guligimi ulanana, pe kala-aleva pio talu Palagu
wailanai.
Palagu gena vega-nama iwavagina e gena

maino na pene vega-vonuvonu-ragemi.
Maguli vanagivanagi

3 Palagu, ita gera Velekou Iesu Keriso Tamana,
ita vega-namaa! Kwalana gena venugagiviti
kamu iwavagina vetainai, maguli valiguna ita
evenirato, Iesu Keriso kwarega na evega-kuliiti-
waiato genana. Ekala genana ita aora na maguli
vanagivanagi tararamaniana gauna na evega-
vonurana.

4 E Palagu na gena taunilimalima geria etao-
komekomeana vevega-nama iwavagina, pita
gapi-gauna, tagita-kune-agoana. Palagu na kupai
etao-komekomerana gomi gemi, kwalana vonai
ati pia poraga, ati pia rakava, e ati pia velimu.

5Gomi gemi kamonagi pakurai Palagu tiavuna
na egita-tagomina, pene ago o, ia na warau ekala-
maavuato vevega-magulina lagani namanai pene
vega-matagaia, matami na pio gitaa e pio vaia.

6 Gomi ewagumona kiana vitiviti kamu
gomami-lagiana, kwalana vekalatovo irauiraura
gorawalina gaurai. Na gemi verere pene kamu-
iwavagi, kwalana Palagu gena vevega-maguli pio
vaia gaurai.

7 Evekalatovo irauiraura gevogomaina, Palagu
na gomi gemi kamonagi etoto-rorirorirana,
kwalana Iesu Keriso pene matagai tomanai,
Palagu genana vevega-rage e ralema iwavagina
e vekuparage pio vaia. Kolo kalova na evega-
nama-iwavagiana voina everage-iwavagina, na
gomi gemi kamonagi voina verage iwavagi.

8 Gomi na maki rogoti goro gitaa, na goula-
magiana. Ewagumona maki ati gogitaana, na
gokamonagi-veniana e verere na govonuvonu-
ragena. Gemi verere maki ati tau kilagi-vega-
namana ta.

9 Kwalana Keriso genai gemi kamonagi voina,
vevega-maguli govaiana.

10 E vevega-maguli e peroveta talimara na
getavu-inamainamaato, e ira na geperovetagi-
kuneato, e vega-nama gauna Palagu na gomi
pene venimi, (Keriso pene vogomai tomanai).

11 Pene vogomai tomana e raka pene
vogomai-tiwa pia ripaa ulanana, getugamagi-
vekwalaviawai. Volaganinai Keriso Palaguna ira
aorai einaguluwai e evega-riparawai, Keriso na
vitiviti pene vaigaokagia, voia mulinai vou ia
ralemana iwavagina pene vaia.

12 Palagu na peroveta talimara evega-riparato,
ira na vovali gevopatagiawai ati ira matotaura
geria nama ulanana, na gomi gemi. Kwalana ira
na vogau, gekilagirato gaura, ewagumona gena
vetugunagi talimara na Vali Namana gevaravara-
giana kupana ema tugu-rigoato Veaga Palaguna
tiavunai, gaurai iokamonagia. Egaura e aneru
maki geria ririwa kamuna pia ripara.

Pio veaga
13 Gaura pakurai aomi pia vealeva, pio

vaigaoka. Iesu Keriso pene matagai tomanai
Palagu na pene venimi vega-namana genai, aomi
maparana ria pio taoa.

14 Palagu natunai goagoto gaurai, ia pio
kamonagi-venia. Palagu ati ripami aorai tau-
nipara gena ririwa rakavara na gevaileamiwai
kalara ragaina mapio kala-waira.

15 Na ekeamito Palagu na veaga, gelegele na
gomi maki pio veaga gemi kala maparara aorai.

16 Kwalana Puka Veaga aonai etaloato, Palagu
ekilato, “Pio veaga, kwalana au veaga.”

17 Gorapalina aorai, Palagu Tamami
ai gokilagiana, ia na taunilimalima
maparara raupara kwapunaimo eagirorirana,
kwapurakwapura geria kala gelegelerai; gaura
pakurai etanoparai roe ogo magulina aonai,
Palagu pio nugagi-ragea e pio kamonagi-venia.

18 Kwalana gomi ripami, tenemi geria mag-
uli rakavara gomaguli-agirawai aorana Palagu
na evega-magulimito vekapawai gauna ati pene
rakava gauna. Ati siliva pa kolo vetaira.

19 Na evega-magulimito vekapawai na gauna
Keriso ralana, rala nama iwavagina, Palagu gena
mamoe natuna ralana ati milona e ati rapure-
lena.

20 Ia Palagu na tanopara rogotina ere kalaa
aonai, evirigiato. Na ita vega-magulira ulanana
elagani ikarai vou ema vega-matagaiato.

21 Ia pakunai Palagu gokamonagi-veniana.
Palagu na ia kwarega na evega-kuliiti-waiato,
maekana iwavagina eveniato. Gaura pakurai

gomi na Palagu gokamonagi-veniana, e gemi ve-
raramani ia genai gotaoana.

22 Ewagumona, gomi na kila taunatauna
gokamonagi-veniato pakurai, matotaumi
govekala-alevato, e taukavami kamonagi taura
ria taunataunai goveulamagina. Gaura pakurai
pio veulamagi maaomi maparara ria.

23Kwalana gomi gomaguli-waito, talima valigu
karikarimi ai goagoto, ati tama e tina geriana, ira
gekwaregana, na Palagu na maguli kilana, emia-
vanagivanagina kilana, genana evega-maguli-
waimito.

24 Puka Veagana na ekilagiana vetaina,
“Taunilimalima maparara legi vetaina,
ia ralemana legi rakaena vetaina.
Legi gemalaina, e rakaera maki geketona,
25 na Velekou gena kila pene mia-vanagivanagi.”
Ekila e Valina Namana gomi gemi ai gevaravara-
giato.

2
Velekou maguli vatuna, vatu nama iwavagina

1Gaura pakurai, tugamagi rakavara maparara,
e opakau maparara, e vekwaimuli maparara, e
vekilagi-ketoketo, e kila rakavara maparara pio
piatoga-vagira.

2 Ewagumona gewalana kivanira vetaira pio
kala, vanagivanagi palagura garia lata nanu
vekalana na pene kalami, pe voia niuniunai pio
kamu e vevega-maguli pio vaia.

3 Kwalana gomi matotaumina gorawaliato,
Velekou gena nama rakavetaina.

4 Velekou genai iovogomai, ia maguli vatuna,
taunilimalima na gepia-togaato, kwalana ati gena
nama negetiwato. Na Palagu na evirigiato,
kwalana vatu nama iwavagina ia wailanai.

5 Maguli vatura vetaira iovogomai, pe gomi
maki Palagu Palaguna na Rupu Veaga na pene
vega-rugami. Vonai Rupu Veaga velera vea-
garai pia kilagimi, e Palagu na Iesu Keriso paku-
nai egapi-ragerana palagura vega-namara, gemi
maguli, pio venia.

6Kwalana Puka Veagana netina,
“Au na vatu nama iwavagina ta avirigiato,
Sionai (Ierusalemai) kea kwala vatunai ataoato.
Rai na ia pene vega-tauna taunaa talimana
ati pene nuga-rage.”
7Govega-taunataunaa na talimami gemi ai evatu
nama iwavagi, na ati gevega-tauna taunaana
talimara geriai,
“Numa kalakalana talimara na
ati geririwaato gaurai gepia-togaato,
gekilato vatu rakavana,
gauna vatu maparara aorai vatu nama iwav-

agina,
kea kwala vatunai eagoto.”
8Matalotalo taai ekilana,
“Evatu na taunilimalima pene vega-

vekwakunagira,
e pene vega-ketora vatuna.”
Palagu gena kila ati gekamonagiato gaurai,
gevekwakunagito, voo Palagu na ekilagi-kuneato,
vovetaina pia kalaa.

9 Na gomi virigivirigi petena, King gena Rupu
Veagana velemi, pete veagana, Palagu gena tau-
nilimalima. Evirigimito, mukuna aona na ekea-
piatimito, gaurai gena maeka nama iwavaginai
etaomito, kwalana gena kala namara pio var-
avaragira ulanana.

10 Kunenai gomi ati Palagu gena taunilimal-
ima, na ewagumona gomi ia gena taunilimalima.
Kunenai Palagu gena venugagiviti ati ripami, na
ewagumona ia gena venugagiviti gorawaliato.

Palagu gena vetugunagi talimara
11 Gataku maparami, anogi-raramanimina,

gomi tau polu e vega-talutoga talimami
etanoparai. Taunipara gena ririwa rakavara
ragai pio kalara, neira na vanagivanagi gomi
palagumi gevetali-venirana.

12 Na Palagu ati ripara talimara wailarai gemi
kala pia nanama. Nege roli-opakaumina, kala
rakava talimami ai nege kilagimina, na gemi
kala namara pia gitara genai, ira na Palagu pia
vega-ragea, ia na taunilimalima pene agirorira
tomanai.

13 Velekou govega-taunataunaana genai, kao-
mani geria rova maparara pio kwalanara. King
pio kamonagi-venia, kwalana ia rage vagi.

14 E kavana pio kamonagi-venira. Ira na
kala rakava talimara pia vega-rakavara, e kala
nama talimara pia vega-namara ulanana ekala-
maavurato.

15 Kwalana Palagu gena ririwa, gomi gemi
kala namarana ati ripara talimara geria kila
kawakawara pio kou-gavura.

16 Pio kwalimu, pe gau kwauta na ragai pene
ligoligomi, Keriso na eluga-vagirato talimara ve-
taira. Na ragai pio kila, “Ai maguli namana e
vealevanai gamagulina, pe kala rakavara paia
kalara voati gau kwauta.” Aikina. Palagu gena
vetugunagi talimami ai pio maguli.

17 Talima maparara pio kupa-ragera.
Taukavami kamonagi talimara pio ulamagira.
Palagu pio vega-ragea, e king pio nugagi-ragea.

Keriso gagena kapunai pio laka
18 Inagulu talimami ati voimi, gegita-tagomina

talimara pio kamonagi-venira, taunataunai pio
nugagi-ragera, ati kala nama e karo nama tali-
maramo, na inala talimara maki.

19 Kwalana Palagu na eulamagiana kalana
ea: Palagu gena ririwa gokwalanarana gaurai,
lewana ati gemi rakavai gevega-vitivitimina, na
pio vaigaoka.

20 Gemi rakava pakurai pia kwarimi, pio
vaigaoka, voia gena nama gomi gemi ai rakagau?
Na pene kala namara gokalana aonai pia vega-
vitivitimi, pio vaigaoka, Palagu wailanai nama
egapi-rageana.

21 Gomi vovetaina pio kala ulanana, Palagu
na ekeamito. Kwalana gomi pakumi ai Keriso
matotauna evitivitito, e ia na evevega-gita vanagi
gomi gemi ai eraokwaniato. Gaura pakurai gomi
ia gagena kapunai pio laka.

22 Ia rakava ta ati ekalaato, e ia muruna na
opakau kilana kwauta, taa na ati ekamonagiato.

23 Gevaikila-rakavaato, na kila rakavara na ati
evega-voirato; gevega-vitivitiato aonai, vega-voi

kilara ati ekilagito. Ia ripana, Palagu vevega-
rorirori talimana taunataunana, gaurai ia gi-
manai etaoato.

24 Keriso matotauna tauniparanai ita gera
rakava evua-ragerato satauro kukunai. Vove-
taina ekalato, kala rakavai pita kwarega, ragai
mapita kala-waia, e kala rorirori ai pita maguli,
Palagu gena ririwa pita kwalanara. Pio tugamagi:
Ia makona pakunai, goi onamato.

25 Gomi mamoe gelekwalekwato vetaira,
golaka-kawakawawai. Na ewagumona gomi
palagumi nakagatura e gita-tagora talima na
Keriso na mapegapi-waikulemi.

3
Vegarawa garemi e marumi

1 Gomi vegarawa garemi maki vovetaina,
garawami kapulerai pio maguli. Vovetaina pio
kala genai, reketa garawami Palagu na kila ati
gevega-taunataunaana talimara, na tipo gemi
kala namara na aora pene gapira, ne pia ve-
tugamagiwai; a Palagu na kila ta geriai ragai pio
kilagia.

2 Kwalana gemi kala rorirori e vekuparage ira
geriai pia gitara voo nama.

3 Gita gitami ia nama iwavagi ularana tauni-
parami ragai pio veakwagora. Gelegelena, guimi
gokala-irauiraurana, kolo gorogagina e rapuga
nama iwavagira goligorana.

4 Aikina, gomi nugami garakaura ne pio veak-
wagora, ati pia rakava kwagokwagora na, manau
e ao vealeva. Voira Palagu wailanai gau kamura.

5 Kunenai, ita tupura e gatara geria lagani ai
gare maki maveagara, Palagu genai geverara-
maniwai garera, vovetaina gevevega-ralemawai,
e garawaria kapulerai gemaguliwai.

6 Sara vetaina, garawana ekamonagi-veniawai;
garawana ekilagiawai, “Geku velekou” netiiwai.
Gomi ewagumona ia natuna, pene gemi kala
nanama e gau kwauta kalina na ati gokalina.

7 Gomi maru maki garawami ria gomaguli-
kouna aonai, pio ripa namanamara. Pio ripa,
ira moira vavagi. Garawami pio kupa-ragera,
kwalana Palagu na maguli vanagivanagi ira e
gomi pene wareware-venimi. Vovetaina pio kala,
pe gau kwauta na gemi rapali-koukou ragai pene
vega-rakavaa.

Kala namarai pita vua
8 Kila ikana ea: Maparami aomi pio veakwa-

punara, pio veveakava-veveni, e pio veulamagi-
veveni walakava vetaira. Pio vegita-vetuga e pio
marana.

9 Kala rakavara e karo rakavara na ragai pio
vevega-voi, na gevega-rakavamina talimara pio
vega-namara. Kwalana Palagu na ekeamito vove-
taina pio kala, ne gomi na maki gena vevega-
nama pio vaia.

10Kwalana Puka Veaga ekilana,
“Rai maguli eririwana e toma
namara pene gitara netina
talimana maena pene gita-tagoa,
kila-rakavara ragai pene kilagi,
e muruna na opakau kilara
ragai pene kilagi.

11 Rakava pene raokwania,
kala namara pene kala.
Maino pene tavua maaona maparana na.

12Kwalana Velekou na kala rorirorira
talimara egita-tagorana,
e geria rapali ekamonagirana.
Na kala rakava talimara Velekou na
ati eririwarana.”

13 Kala namara pono ririwa kamura genai, rai
na goi pene vega-rakavamu?

14 Na irau nege vega-vitivitimina gemi kala
rorirori pakurai genai pio verere. Talima ta
kalina na ragai pio kali, e ragai pio aovoaovo.

15 Na aomi ai Keriso pio kwalanaa, e pio
vega-ragea, kwalana ia gomi gemi Velekou. E
vanagivanagi pio kala-maavu, irauna taa na er-
enagimuna, “Rakagau gaurai Keriso goraramani-
veniana” nepenetiwa genai, gena pio kilagi-vega-
venia.

16 Na manau ai e vekuparage ai gena pio
kilagi-vealevaa. Gemi kala rogora pio tolera,
ati nama kapinai vou pio ripa gomi ati rorirori.
Keriso mulinai golakana maveagami gaurai,
gemunemune-agimina e gekilagi-rakavamina tal-
imara matotauria roe nea pia nuga-rage.

17 Palagu gena ririwai kala namara gokalarana
pakurai govitivitina genai, nama. A ati nama
gemi kala rakavara pakurai pio vitiviti.

18 Keriso ekwaregato, gera rakava pene voi-
vagira ulanana. Ia veganamo ekwaregato, ati
mapene kwarega. Ia kala rorirori talimana,
ita rakava talimara pene kuleatira, pe Palagu

genai pene vaiagora ulanana. Taunipara mag-
ulinai gevagi-kwaregaato, na palagumagulinai ia
ekuliiti-waito.

19 E palagu ai ia eagoto kwarega kapuna pa
tipura kapunai, vonai getaluna talimara palagura
geria eve vopatato.

20 Ira kunenai gekaroveraveto talimara, Noa na
gati kamu iwavagina ekalaato aonai, ne Palagu
na ealoratomavaigaokana ria, (geria rakava aora
na pia vetugamagiwai ularana). Na gati kamu
iwavagina aonai gelaka-togato talimara ati vogo
kika. Talimara maparara taula vativatimo (8)
nanu na gemagulito.

21 Vonanu voo bapatiso vegailiana vetaina,
kwalana bapatiso na ewagumona gomi evega-
magulimina, ati taunipara milona guligi-vagina,
na Palagu gonogiana aonai pene alevara ulanana
Palagu wailanai. Iesu Keriso kwarega na evega-
kuliiti-waiato pakurai evega-magulirana.

22 Ia kupai elaka-togato, Palagu gimana ripana
kavanai etanuna. Aneru, e mageria rorirori
kamu iwavagi talimara maparara, ia kapulenai
getaluna.

4
Ekalesia magulina

1 Keriso tauniparanai evitivitito pakurai, gomi
maki gemi tugamagi pio vega-tiligara, ia gena
tugamagi ria pia gelegele; kwalana tauniparanai
evitivitina talimana na kala rakava eraokwani-
rana.

2 Ganina voa, gomi etanoparai roe ogo taluna
aonai, tauniparami geria ririwa rakavara ragai

pio kwalanara, a Palagu gena ririwa ne pio
kwalanara.

3 Gomi erapa Palagu ati ripara talimara
gelegelerai gomaguliwai, mata-poraga e veopa-
lema kalara gokalarawai, goniuniuwai, gokala-
kawakawawai, goniuniu-kouwai, palagu
opakaura goaliruputali-venirawai.

4Ewagumona, ira gevevega-kalina, kwalana ira
ria ati gokala-kouna, e ati gokala-kawakawana.
Gaura pakurai gegolomina.

5 Na ira maguli talimara e kwarega talimara
agirora Palagu na wailanai pia ruga, vogeria kala
pia varavaragira.

6Gaura pakurai Iesu na Vali Namana gekware-
gato talimara palagura geria maki evaravara-
giato. Vovetaina ekalato kwalana, lewana Palagu
na tauniparai eagirorirato taunilimalimara ma-
parara vetaira, (e gekwaregato), na palagura roe
wapia maguli, Palagu emagulina vetaina.

Palagu gena veniveni gaura gita-tagora tali-
mara namara

7Gau maparara ikara pege kavinagi. Pio vealo-
tago e pio vaigaoka, pe gemi rapali ragai pio vega-
ikaa.

8 Kamu iwavagina, kwapurakwapura pio
veulamagi-veveni maaomi maparara ria,
kwalana ulamagi na rakava vogo ekou-gavurana.

9 Mataukavami ria kala-namarai pio vekala-
veveni, pio vegapirage-veveni, ragai pio mune-
mune e ragai pio vekilagi-ketoketo.

10 Gomi kwapurakwapura, Palagu na eveagau-
namito vevenira gaura irauirau gita-tagora tali-
mami namami, gaura pakurai taukavami paku-

rai pio inagulu-agira, arigi veveni gauna Palagu
genana gorawaliato gelegelenai.

11 Rai evopatana aonai, ia Palagu gena kila
pene varavaragia. Rai eveveakavana aonai, ia
Palagu gena tiliga na pene veveakava. Vorau-
parai gaumaparara aorai Palagu pita vega-ragea,
Iesu Keriso pakunai. Ralema iwavagina e tiavu ia
gena, pene ago vanagivanagi. Amen.

Ekalesia viti-vuana
12 Gataku maparami, vitiviti kalova mamina

vetaina gogapiana genai, nugami ragai pia pal-
evagi, ragai pio kila, gau poluna kwauta gemi
ai ewalana. (Aikina, ne tipo gomi kalatovomi
gauna).

13 Na Keriso eviti-vuato vetaina goviti-vuana
pakurai, pio verere, roe nea vou ia maekana rale-
mana iwavagina pene vega-matagaia laganinai
vou mapio verere-iwavagi.

14 Keriso mulinai golakana aonai, pia kilagi-
rakavami laganinai, pio verere, kwalana
voanana pio ripa, Palagu Palaguna, ralema nama
Veaga Palaguna, gomi atami ai etaluna.

15 Pene gomi ta ovitivitina genai, ne vitiviti
ne ati ovagivagina, pa olemana, pa karoverave
kalana rakavana ta okalaana, pa talima ta gena
inagulu metauna okalaana pakunai ovitivitina.

16Na pene goi Keriso mulinai olakana pakunai
ovitivitina genai, ragai pono nuga-rage, na Palagu
pono vega-ragea, Keriso arana orugagiana gau-
rai.

17 Palagu gena veagirori warau pekwara, e
veagirori Palagu gena taunilimalima geriai pene

vetina. Pene ita gerai pene vetina lagan-
inai, Palagu gena Vali Namana ati gevega-
taunataunaana talimara geriai raka pene vewala-
tiwa?

18Kwalana Puka Veaga ekilana,
“Maguli vaivaina Palagu gekamonagi-veniana
talimara geriai gaoka-vagi.
Pa Palagu ati gevega-taunataunaana e kala

rakava
talimara rauparara raka pene vemia-tiwa? (Ira

geriai metau iwavagi!).”
19 Ganina voa, Palagu gena ririwa vetainai viti

gevuana talimara kala namaramo pia kala, e
geria maguli ekalarato Palagu na gimana aonai
pia taora, kwalana ia na etugamagi-tagorana.

5
Ekalesia kuneagina talimana

1 Au na gomi aomi ai ekalesia kuneagina tali-
mami avaikilamina. Au maki ekalesia kuneagina
tauku. Keriso evitivitiwai au na mataku na
agitaato, e ia maekana ralemana iwavagina pene
vega-matagaia laganinai, au magavuku. Gaura
pakurai au na gomi anogi-raramanimina:

2 Palagu gena mamoe lavetana pio gitatago
vega-venia. Ia na gomi evenimito, aomi na eu-
lamagiana vetainai pio gita-tagoa, ia gena ririwa
gelegelenai. Ati munemune ai, na aomi na eula-
magiana vetainai. Ati moni pa rinaga pio rawali
ulanana, na maaomi ririwarana.

3 Palagu na gomi gemi vegita-tago kapulenai
etaoato mamoe lavetana (pa ekalesia goleana)
ragai pio tugu-naginagia noowane vele iwavagira

gekalana vetaina. Na gomi kolemami pio vega-
gitara, pe pia kulumi.

4 Vovetaina pio kala genai, mamoe Gitatagora
Talimana Kamuna, Keriso, pene matagai
tomanai, kraon nama iwavagina, ati pene rakava
gauna, pio rawalia, voo maguli-vanagivanagi.

5 Voia gelegelenai, gomi gulu-valigu maki veg-
itatago talimara pio kamonagi-venira, gomi ma-
parami na manau rapugana na pio verapuga, pio
veveakava veveni, kwalana Puka Veaga ekilana,
“Veagi talimara Palagu na eao-rakavarana, na
manau talimara gena vega-nama evenirana.”

6 Gaura pakurai, matotaumi pio vevega-aoma,
Palagu gimana tiavuna kapulenai, ne tomana
pene kwara laganinai, ia na pene gapi-itimi.

7 Gemi tugamagitugamagi gaura maparara ia
gimanai pio tao-kaura, kwalana ia na egita-
tagomina.

8 Pio tugamagi-rorirori, pio vegita-tago!
Kwalana vega-rakavami talimana, Tiapolo,
eloulouna, noowane liona egilina, e emalana,
ta ene gania eririwana.

9 Gemi kamonagi ai pio ruga-gaugau, ne
Tiapolo pio kora-waia. Kwalana pio tugam-
agi, gomami-lagira na viti-vuara gelegelera gomi
taukavamina tanoparamaparanaimaki gemami-
lagirana.

10Na Palagu, vega-nama maparara na evonuto
Palaguna, na Keriso pakunai ekeamito, lagani
kianamo aonai pio vitiviti mulinai, gena mia-
vanagivanagi maekana ralema iwavagina pio
vaia ulanana. Ia na vou pene vega-nama vega-

venimi, pene vega-ruga-kikitalimi, e pene vega-
tiligami.

11 Tiavu ia gena, pene ago-vanagivanagi!
Amen.

Vega-nama ikana
12 Siluano na peveakavaku, epepa kupana

paga taloa gomi gemi. Ia au na agitaana, ita
walakavara magena veraramani ekalesia aonai.
Epepa pataloa kwalana geku ririwa pana vega-
tiligami e pana vega-ripami, Palagu gena vega-
nama taunataunana ea. Pe enama iwavagina
aonai pio ruga-gaugau.

13 Gomi taukavami ekalesia talimara Babulo-
niai ea, (e ekalesia talimara Romai ekilagirana),
ira maki Palagu na evirigirato talimara, na gemi
vega-nama pege tugu, natuku Mareko na maki
gemi vega-nama petugu.

14 Ulamagi vevelavuna na pio vevega-nama
veveni.
Keriso aonai gotaluna talimami maparami

maino gemi ai pene mia.

